Шәмсиева Резеда Рашидовна

Казан шәһәре Мәскәү районы 291 нче номерлы балалар бакчасы.

Балалар бакчасының уртанчылар төркеме өчен уен-дәрес.
Тема:    Әкиятләр иленә сәяхәт.

Максат: 1. Балаларның бәйләнешле сөйләм телен үстерү.
2. Эзлекле фикер йөртү сәлатен үстерү өстендә эш алып бару.

3. Әкиятләр турында булган белемнәрне ныгыту.

4. Төрле халык әкиятләренә карата кызыксыну тәрбияләү.

5. Балаларда дуслык, ярдәмләшү, үз максатыңа ирешүчәнлек кебек сыйфатлар булдыруны дәвам итү.
Җиһазлау: әкият китаплары, кәрзин һәм төсле йомгаклар, мольберт, пазл, парлы  рәсемнәр, төлке рәсеме (уенчык), муенсалар. Уен бүлмәсенә зигзаг рәвешендә төсле бау сузыла һәм дүрт пункт әзерләнә.
Алдан эш алып бару: дәрестә һәм буш вакытта рус, татар халык һәм татар язучыларының әкиятләрен уку, укылган әкиятләргә иллюстрцияләр, уңай һәм тискәре геройларны ясау. Әзер рәсемнәрдән күргәзмә оештыру. Балалар ярдәме белән кулдан муенсалар әзерләү (төймә, сәйлән, кипкән миләш, төрле орлыклардан).

Дәрес барышы.

1.Оештыру өлеше.

А) Исәнләшү, балаларны барлау.
· Исәнмесез балалар! Барыгыз да бүгенге дәрескә катнашырга әзерме? Кәефләрегез күтәренкеме? Алай булса, әйдәгез, дәресебезне башлыйк.
Б) Дәреснең темасын һәм максатын хәбәр итү.

· Балалар, бүген сезнең белән әкиятләр иленә сәяхәт ясарбыз. Сәяхәттә тупланган белемнәрегез кирәк булыр, шуңа күрә сезгә уңышлар телим.
2. Төп өлеш.

А) “Әкият турында әкият” дип исемләнгән әкиятне уку.

Әкият турында әкият.

Балалар, әкиятләр бик борынгы заманнардан, безнең әби- бабаларыбыз бишектә яткан чорлардан ук килгәннәр. Әкиятләр яши торган ил еракта да якында да түгел, ә менә нәкъ балачак иленең янәшәсендә генә икән. Балачак иле нинди аллы-гөлле, чәчәк-күбәләкле, тылсымлы, кызыктыргыч һәм мавыктыргыч булса, әкиятләр иле дә искитәрлек матур җир ди. Анда бары тик әкиятләр генә яши икән. Алар һич кенә дә бер-берсенә ошамаганнар: араларында озыннары да кыскалары да тылсымлылары һәм уйландыра торганнары, борынгылары да, өр-яңалары да бар икән ди, балалар.

Әкиятләр һәрберсе йомшак түгәрәк йомгаклар булып үз кәрзинендә ята бирә. Көне буе матур кошлар сайраганны, җилдә яфрак шаулаганны, балачак иле ягыннан килгән шат авазларны тыңлап ял итәләр ди болар шулай. Ә инде чак кына эңгер-меңгер тарала башлауга җитез генә сикереп төшәләр дә үз кәрзиннәреннән, китәләр ди тәгәрәп сезнең  илегезгә - балачакка. Ашыгып-ашыгып киләләр, сез чишенеп йокларга ятканчы килеп өлгерик диләр болар.

Менә сез уенчыкларыгызны җыеп, тешләрегезне чистартып, өйдәге һәммә кешегә тыныч йокы теләп үз бүлмәгезгә керәсез. Сезне караватыгызга әтиегез я әниегез, я булмаса әби-бабаегыз озатып куя. Ә әкият-йомгак нәкъ шул вакытны көтеп кенә тора да инде. Ул әкрен генә өлкәннәрнең тел очына менеп куна да, сүтелә-сүтелә сөйләнә башлый. Аның тылсымы сезнең керфекләрегезгә сарыла бара. Шуңа күрә дә, күзләрегез авыраеп йомыла һәм сез йокыга таласыз.

Әниегез сезнең маңгаегыздан үбә, матур теләкләрен теләп чәчегездән сыйпый һәм бүлмәдән чыгып китә. Ә әкият- йомгак беренче таң нурларына кадәр сезнең мендәрегездә ятып кала. Ул сыек төтен булып тарала да, керфекләрегез аша үтеп керә. Шул рәвешле  сезгә матур әкият төшләр күрсәтүен дәвам итә ул. Тыныч йокы, балалар, татлы-матур төшләр сезгә.

Б) Әкиятләр иленә сәяхәт

Әкият-йомгаклар белән эш.
- Әкиятләр иленең капкасында безне сакчы әкиятләр каршы алды.

Әкият-йомгакларны күрегезче! Нинди матурлар, нинди йомшаклар. Ильяс, кил әле кәрзин янына, иң озын әкият-йомгакны тап әле.
- Менә иң озын йомгак. Ул иң зурысы.
- Ильяс, бу йомгак нинди төстә?

- Ул ачык яшел төстә.

(шул рәвешле тагын 3-4 бала иң кыска, ачык төс - күңелле, караңгы төс - моңсу яки куркыныч әкият-йомгакларны таба).

а) Әкиятләр илендә беренче тукталыш.

- Балалар, бер йомгак кәрзиннән тәгәрәп төшкән дә, безне үзе артыннан дәшә. Әйдәгез, әкиятләр иленә рәхим итегез. Әкият илендә безне төрле маҗаралар көтеп тора. Күрегез әле, мольбертка тәртипсез рәвештә рәсем кисәкләре сибелгән. Бергәләп бу биремне үтәп чыга алырбыз. Гүзәл белән Әнәс төзесен, ә без күзәтеп һәм ярдәмләшеп торырбыз. (Мольбертка “Өч аю” әкиятеннән пазл төзелә).
- Бу рәсем кайсы әкияттән?
- “Өч аю” әкиятеннән

- Кайсыгыз әлеге әкият геройларының исемнәрен хәтерли?

- Михайло Потапыч, Настасья Петровна, Мишутка, Маша.
- Бу кайсы халык әкияте?

- Рус халык әкияте.

- Рәхмәт, балалар инде юлыбызны дәвам итик.

в) Ял минуты.

- Әлеге тукталышта безне ял көтә. Әйдәгез әле ял итеп, “Аю-аюкай” уенын уйнап алыйк.

Чәп-чәп чәбәкәй, кулларыбыз бәләкәй.
Ә хәзер тизрәк-тизрәк, чәбәклә күңеллерәк.
Аю, аю, аюкай, җитте сиңа йокларга.
Аю, аю, тор әйдә! Балаларны тот әйдә!
Шушы шигырьдән соң, аю булып сайланган бала иптәшләрен куалый. Рольләр алмашына.
с) Парлы рәсемнәр.

- Балалар, өстәлгә рәсемнәр чәчелгән, ә янына бирем язылган. Әлеге рәсемнәрне үзегез белгән әкият эчтәлегенә карап парлаштырырга туры килер. (Балалар рәсемнәрне парлаштырып бетергәч, 4-5 бала аңлатма бирә).
- Алсу, син нинди рәсемнәрне парлаштырдың?
- Кәҗә һәм кыз рәсемен парлаштырдым.
- Әлеге рәсемнәр нинди әкияттән?

- “Аленушка һәм аның энесе Иванушка” исемле әкияттән.

- Ул кайсы халык әкияте?

- Бу - рус халык әкияте.

- Самат, синдә нинди әкият?

- Миндә Абдулла Алишның “Куян кызы” әкияте.

- Абдулла Алишның тагын берәр әкиятен исеңә төшерә аласынмы?

- Әйе. “Сертотмас үрдәк”.
(Һәм шулай дәвам итә).

d) “Серле капчык ”уены.

- Инде соңгы тукталышка җиттек. Туктагыз әле, тукта, монда нәрсәдер яшеренгән. Балалар, бу бит төлке! Әйдәгез аның белән исәнләшик.
- Исәнме төлке!

- Исәнмесез балалар! Мин дә әкиятләр иленә кунакка килдем.

- Төлке, син дә әкиятләр яратасыңмы?

- Әйе, әле мин уеннар уйнарга да бик яратам. Бергәләшеп бер уен уйнап алыйк әле.

Серле капчык уены уйнала. Уенның шарты: күзне бәйләгән килеш кечкенә капчыкка кулны төшереп, бала муенсаны ала һәм аның нинди материалдан эшләнгәнен әйтеп бирә. Берничә бала чиратлашып уйный.
Сюрприз моменты.

- Бик күңелле итеп уен уйнадык, матур муенсаларым да күп булды, рәхмәт сезгә! Һәй, тагын бер капчыгым калган икән.(Капчыктан муенса килеп чыга.Ул балалар мармеладыннан тезелгән.)

- Мондый муенсалар cезгә ошыймы?

- Әйе!

- Алар нинди була?

- Тәмле, матур, татлы!

- Мин сезнең тәрбиячегезгә мармеладлар тулы кәрзинемне бирәм. Бүлмәгезгә кайткач сыйланырсыз.
- Рәхмәт, төлке дус!

- Исән булыгыз, балалар. Сау булыгыз!

3. Йомгаклау.

- Балалар, бүгенге сәяхәтебез ошадымы?

- Әйе, ошады.

- Без бүген нәрсәләр эшләдек?

- Пазл төзедек, уеннар уйнадык, төлке белән таныштык.

- Бүген сез актив та, акыллы һәм тәртипле дә булып мине шатландырдыгыз, рәхмәт! Инде бүлмәбезгә кайтып, күчтәнәчләр белән сыйланыйк.
